
Annotatasiya. Ushbu maqolada sanoat mahsulotlari ishlab chiqarishni rivojlantirish 

istiqbollari faoliyati sohasidagi fan yutuqlari va qo’llanilayotgan innovatsion texnologiyalar, 
shuningdek, qurilish materiallarini ishlab chiqarish tarmog’ida tadbirkorlik faoliyatini olib 
borish to’liq yoritilgan. Ya’ni ushbu faoliyat turi bilan shug’ullanmoqchi bo’lgan shaxslarga 
bu maqola yaxshigina dasturi amal bo’lib xizmat qiladi. 

Aннотация. В данной статье полностью освещены научные достижения в 
области перспектив развития производства промышленной продукции и 
используемых инновационных технологий, а также ведения предпринимательской 
деятельности в сфере производства строительных материалов. 

Kirish 
Bozor munosabatlari sharoitida sanoat ishlab chiqarishini 

rivojlantirishda kichik biznes subyektlarining ishtiroki nafaqat iqtisodiy 
ko‘rsatkichlarni yaxshilash, balki ijtimoiy barqarorlikni ta’minlashda ham 
muhim o‘rin egallaydi. Xususan, ular hududiy bandlikni oshirish, aholi 
daromadlarini ko‘paytirish, innovatsion faoliyatni faollashtirish hamda sanoat 
tarmoqlarida raqobat muhitini kuchaytirishda muhim vosita sifatida namoyon 
bo‘lmoqda. Sanoat sohasida kichik biznes korxonalarining faoliyati 
samaradorligini tahlil qilish ularning ishlab chiqarish salohiyati, resurslardan 
foydalanish darajasi va iqtisodiy natijadorligini aniqlash imkonini beradi. Shu 
bilan birga, ushbu samaradorlik ijtimoiy mezonlar – yangi ish o‘rinlarining 
yaratilishi, aholining ijtimoiy faolligining oshishi va ijtimoiy himoya 
mexanizmlarining kengayishi orqali ham namoyon bo‘ladi. 

Birgina 2024 yil sarxisobiga etibor beradigan bo’lsak hududlar kesimida 
kichik tadbirkorlik subyektlarining eng ko‘p sanoat mahsulotlari ishlab 
chiqarish hajmi Toshkent shahri (67 214,3 mlrd so‘m), Toshkent viloyati (41 
463,2 mlrd so‘m), Andijon viloyati (27 085,4 mlrd so‘m), Farg‘ona viloyati (26 
178,9 mlrd so‘m) va Samarqand viloyati (23 694,7 mlrd so‘m) hissasiga to‘g‘ri 
keldi .  

Mavzuga oid adabiyotlar sharhi 
Kichik biznes subyektlari yirik sanoat korxonalari bilan kooperatsion 

aloqalarni yo‘lga qo‘ygan holda sanoat klasterlarining samarali faoliyat 
yuritishida muhim o‘rin egallaydi.  

D.U.Mirzarayimovaga ko’ra “Bugungi kunda kichik sanoat korxonalari 
ko‘pchilik sanoati rivojlangan mamlakatlar iqtisodiyotining ajralmas qismidir. 
Ular bandlikni ta’minlash, raqobat muhitini shakllantirish, innovatsion 
faollikni oshirish, ijtimoiy tengsizlikni yumshatish, yirik biznesning 
foydalanilmayotgan resurslarini ishlab chiqarish jarayonlariga jalb qilish, 
aholining o‘zgarib boruvchi talablarini ta’minlash, yangi bozorlarga chiqish 
kabi qator ijtimoiy-iqtisodiy vazifalarni bajaradi”24 deb ta’kidlagan.  

Фель, В.С.ning keltirishicha “Kichik sanoat korxonalari har qanday 
mamlakat iqtisodiyotining eng muhim tarkibiy qismlaridan biridir. Bunday 
korxonalarning o‘rni nafaqat ish o‘rinlari yaratish, mahsulot va xizmatlar 
ishlab chiqarish, balki iqtisodiyotda innovatsiyalarni rag‘batlantirish va 
raqobatni rivojlantirishda ham muhim o‘rin tutadi”25 deydi.  

Kichik biznes subyektlari zamonaviy iqtisodiyotda nafaqat xizmat 
ko‘rsatish va savdo sohalarida, balki sanoat tarmog‘ida ham muhim rol 
o‘ynaydigan iqtisodiy tuzilmalardan hisoblanadi. Ular sanoatning 
diversifikatsiyalashuvi, yangi texnologiyalarning joriy etilishi, bandlikni 

 
24 Д.У.Мирзарайимова. САНОАТ ТАРМОҚЛАРИДА КИЧИК КОРХОНАЛАРНИ РИВОЖЛАНТИРИШ 

ИСТИҚБОЛЛАРИ// “Иқтисодиёт ва инновацион технологиялар” илмий электрон журнали. № 6, ноябрь-

декабрь, 2016 йил. Б-1 
25 Фель, В.С. Малые промышленные предприятия и их роль / В.С. Фель, Л.С. Мурыгина. — Текст : 

электронный // NovaInfo, 2024. — № 145 — С. 39-40 — URL: https://novainfo.ru/article/20759 (дата 

обращения: 19.07.2025). 

oshirish va hududiy sanoat infratuzilmasini rivojlantirish jarayonlarida faol 
ishtirok etmoqda. Sanoat ishlab chiqarishining yirik tarmoqlari ichida kichik 
biznes subyektlarining o‘rni tobora mustahkamlanib, ular ko‘plab 
mamlakatlar sanoat strategiyasining asosiy bo‘g‘inlaridan biriga aylanmoqda. 

Tadqiqot metodologiyasi 
Tadqiqot metodologiyasi sifatida nazariy va amaliy yondashuvlar 

qo‘llanildi. Ma’lumotlar asosan ilmiy maqolalar, statistik hisobotlar va davlat 
qonunchilik hujjatlaridan olingan. Olingan ma’lumotlar tahlili uchun 
solishtirma usul, statistik metodlar va iqtisodiy model tahlillari qo‘llanilib, 
qurilish sanoatida sanoat mahsulotlarini ishlab chiqarish jarayonlarining 
holati va rivojlanish istiqbollari o‘rganildi. 

Tahlil va natijalar 
Mamlakatimizda kichik tadbirkorlik subyektlari tomonidan xozir kunda 

asosan oziq-ovqat, ichimliklar, tamaki, to‘qimachilik,  kiyim, teri, qog‘oz va 
qog‘oz mahsulotlari, kimyo mahsulotlari, asosiy farmatsevtika mahsulotlari va 
preparatlari, rezina va plastmassa va boshqa nometall, mineral mahsulotlar, 
metallurgiya, mashina va uskunalardan tashqari tayyor metall buyumlar,  
elektr uskunalar, mebel, boshqa toifalarga kiritilmagan mashina va uskunalar 
turlaridan iborat bo’lgan sanoat maxsulotlari ishlab chiraqilmoqda.   

Kichik biznes subyektlari tomonidan sanoat mahsulotlari ishlab chiqarish 
turlari har bir mahsulot uchun o‘ziga xos texnologik jarayonlar, ishlab 
chiqarish vositalari va tashkiliy yondashuvlarni talab etadi. Bunday xilma-
xillik ishlab chiqarishning texnik-iqtisodiy xususiyatlari, mehnat 
kooperatsiyasi darajasi, foydalanilayotgan xom ashyo va resurslar turiga 
bevosita bog‘liqdir. Shu boisdan, ishlab chiqarish jarayonining umumiy 
samaradorligi ko‘p jihatdan tanlangan texnologiyalar, mehnat va moddiy 
resurslardan foydalanishning ratsionalligi, ishlab chiqarish vositalarining 
modernizatsiya darajasi, ishlab chiqarishni tashkil etish shakllari hamda ichki 
boshqaruv tizimining samarali faoliyatiga bog‘liqdir.  

So‘nggi yillarda O‘zbekiston Respublikasida kichik biznes va xususiy 
tadbirkorlikni rivojlantirish davlat iqtisodiy siyosatining ustuvor 
yo‘nalishlaridan biriga aylangan. 2025-yil boshidagi rasmiy ma’lumotlarga 
ko‘ra, mamlakatda faoliyat yuritayotgan kichik biznes subyektlari soni 1,2 
milliondan ortiqni tashkil etmoqda. Ushbu ko‘rsatkich kichik biznesning 
mamlakat iqtisodiyotida qanday keng ko‘lamda ishtirok etayotganini 
ko‘rsatadi. 

1-jadvalda kichik biznes subyektlari tomonidan yaratilayotgan yalpi ichki 
mahsulot (YaIM) ulushi 45,6% atrofida bo‘lib, bu sektorning iqtisodiy 
barqarorlik va o‘sishda tutgan o‘rnini yaqqol namoyon etadi. Kichik biznes 
faqat ichki bozor bilan cheklanib qolmay, balki tashqi iqtisodiy faoliyatda ham 
faol qatnashmoqda. Xususan, 2025-yilning birinchi choragida kichik biznes 
vakillari tomonidan umumiy qiymati 2 milliard AQSH dollaridan ortiq eksport 
amalga oshirilgan. Bu esa ushbu sektorning eksport salohiyati yildan-yilga 
ortib borayotganini ko‘rsatadi. 

1-jadval 
Kichik tadbirkorlik subyektlarining jami YaIMdagi ulushi 

Klassifikator 2019 2020 2021 2022 2023 2024 2025-
Q1 

O‘zbekiston 
Respublikasi 

58,5 57,5 56,9 54,6 54,3 54,3 45,6 

Qoraqalpog‘iston 
Respublikasi 

62,9 62,3 61,4 61,8 64,6 65,8 59,5 

Andijon viloyati 72,4 72,7 74,6 69,6 68,6 69,5 60,9 

Buxoro viloyati 75,8 76,6 77,1 74,1 72,5 73 63,3 

Jizzax viloyati 84,5 84,1 81 78,7 75,3 74,4 66,1 

Qashqadaryo viloyati 73,2 74,1 71,8 70 70,5 71 62,7 

Navoiy viloyati 33,7 27,8 29,2 27,9 28,1 25,1 18 

Namangan viloyati 78 76,3 76,2 74,7 74,3 73,4 67,3 

Samarqand viloyati 76,6 75 74,3 70,8 72,3 72,3 65,9 

Surxondaryo viloyati 79,4 78 78,4 77,9 77,4 77,8 72,4 

Sirdaryo viloyati 72,7 73 71,2 67,8 65,9 68,2 62,1 

Toshkent viloyati 54 52 48,2 49,4 52,2 53,9 50,1 

Farg‘ona viloyati 72,4 73,3 72,4 71,6 72,2 73,1 68,3 

Xorazm viloyati 78,2 77,4 75,8 71,9 72,7 72,3 65,8 

Toshkent shahri 56 53,6 51,1 51,2 51,7 52,4 48,9 

 
O‘zbekiston iqtisodiyotining sanoat sektori ham kichik biznesning faol 

ishtiroki bilan rivojlanmoqda. 2025-yil holatiga ko‘ra, mamlakat bo‘ylab 
faoliyat yuritayotgan sanoat yo‘nalishidagi korxonalar soni (qishloq xo‘jaligi 
va agrar sektor korxonalarisiz) 90 mingdan ortiqni tashkil etmoqda. Bu 
korxonalarning aksariyati kichik va o‘rta biznes subyektlari hisoblanadi. 

Hududiy kesimda esa sanoat korxonalarining ko‘pchiligi iqtisodiy va 
sanoat salohiyati yuqori bo‘lgan hududlarda joylashgan. Jumladan, Toshkent 
shahri, Toshkent viloyati, Farg‘ona, Andijon, Namangan va Samarqand 
viloyatlari sanoat faoliyati bo‘yicha yetakchi hisoblanadi. Ushbu hududlarda 
transport infratuzilmasining rivojlanganligi, xomashyo zaxiralari, malakali 
ishchi kuchining mavjudligi va investorlar uchun yaratilgan qulay sharoitlar 
sanoat korxonalarining zich joylashuviga sabab bo‘lmoqda. 

O‘zbekiston sanoat tarmog‘ida kichik biznes subyektlarining ishtiroki 
yildan-yilga oshib bormoqda. 2023-yil yakuniga ko‘ra, kichik biznes 
subyektlari tomonidan ishlab chiqarilgan sanoat mahsulotlari umumiy hajmi 
176,5 trillion so‘mni tashkil qilgan. Bu ko‘rsatkich o‘tgan yillardagi natijalarga 
nisbatan sezilarli o‘sishni aks ettiradi. 

2024-yilning yanvar-noyabr oylarida esa kichik korxonalar tomonidan 
ishlab chiqarilgan sanoat mahsulotlari hajmi 246 trillion so‘mga yetgan. Bu 
esa 2023-yilning mos davri bilan solishtirilganda ancha yuqori natijadir. 
Mazkur o‘sish kichik korxonalar ishlab chiqarish quvvatining kengayishi, 
texnologik yangilanishlar va mahalliy hamda xorijiy sarmoyalar oqimining 
ko‘payishi bilan bog‘liq. 

Umuman olganda, 2024-yil holatiga ko‘ra, kichik biznes subyektlarining 
sanoat ishlab chiqarishidagi ulushi 31,5% ni tashkil qilmoqda. Bu ko‘rsatkich 
mazkur sektorning mamlakat sanoat salohiyatini rivojlantirishdagi beqiyos 
o‘rnini yana bir bor tasdiqlaydi. 

Sanoat korxonasi - xalq xo'jaligining eng muhim sub'ekti, O'zbekiston 
sanoat majmuasining birlamchi bo'g'ini bo'lib, u erda moddiy ne'matlar ishlab 
chiqarish amalga oshiriladi. Ishlab chiqarish odamlar hayotidagi ob'ektiv 
zarurat, insoniyat jamiyati mavjudligining asosidir26. Shu umumiy tamoyilga 
tayanilgan holda aytish mumkinki, kichik sanoat korxonalari ham O‘zbekiston 
sanoat majmuasining birlamchi va muhim bo‘g‘ini bo‘lib xizmat qiladi. Ular 
bevosita ishlab chiqarish faoliyati bilan shug‘ullanuvchi, real mahsulot 
yaratish jarayonida ishtirok etuvchi va aholi ehtiyojini qondiruvchi iqtisodiy 
tuzilmalar hisoblanadi. Ayniqsa, mehnat va resurslar bilan tejamkor ishlovchi, 
moslashuvchan va innovatsion faoliyat yurituvchi kichik sanoat subyektlari 
moddiy ne’matlar yaratishning zamonaviy va lokal shakli sifatida ajralib 
turadi. 

2-jadval 
Kichik biznesda sanoat mahsulotlari ishlab chiqarishning kuchli va 

zaif tomonlari27 
Mezon Kuchli tomonlari Zaif tomonlari 

Moslashuvchanlik 
darajasi 

Bozor talabidagi o‘zgarishlarga tez 
moslasha oladi, kichik seriyalarni 
ishlab chiqarishga qodir 

Katta hajmdagi buyurtmalarni 
bajarish imkoniyati cheklangan 

Tashkiliy tuzilma Qaror qabul qilishda 
markazlashuv darajasi past, 
tezkor boshqaruv mumkin 

Korxona ichida malakali 
menenjer va rejalashtirish 
salohiyati yetarli emas 

Texnologik baza Texnologiyalarni tez joriy qilish 
imkoniyati mavjud 

Yangi uskunalar xaridida 
moliyaviy cheklovlar mavjud 

Xarajatlar hajmi Ishlab chiqarish tannarxini past 
darajada ushlab turish mumkin 

Ko‘lam iqtisodidan foydalana 
olmaydi  

Mehnat resurslari Mahalliy ishchi kuchidan keng 
foydalaniladi, bandlikni 
ta’minlaydi 

Malakali kadrlar tanqisligi 
mavjud 

Innovatsion  
faollik 

Innovatsion g‘oyalarga nisbatan 
ochiqlik yuqori 

Ilmiy-texnik salohiyat zaif, 
ilmiy tadqiqotlar bilan 
integratsiya past 

Moliyalashtirish 
imkoniyati 

Dastlabki bosqichda davlat 
grantlari, imtiyozli kreditlar 
mavjud 

Doimiy sarmoya oqimini 
ta'minlash qiyin, kredit olishda 
garov muammosi 

Raqobat 
muhitidagi o‘rni 

Mahalliy bozor ehtiyojlariga mos 
maxsuslashtirilgan mahsulotlar 
ishlab chiqaradi 

Raqobatchilar tomonidan tezda 
siqib chiqarilishi mumkin, narx 
raqobatiga bardoshli emas 

 

 
26 Календарева С.Г. Организация производства на промышленном предприятии - (Учебное пособие) - Т.: 

ТГЭУ, 2004. C-13 
27 Muallif ishlanmasi  

Sanoat ishlab chiqarishining samaradorligi - bu ishlab chiqarish 
jarayonining samaradorligi bog’liq bo'lib, u alohida turdagi resurslardan 
(inson mehnati, mehnat vositalari va ob'ektlaridan) foydalanish samaradorligi 
ko'rsatkichlarini va bir nechta turdagi resurslardan foydalanish 
samaradorligining umumiy ko'rsatkichlarini o'z ichiga olgan ko'rsatkichlar 
tizimi bilan tavsiflanadi28. 

Kichik biznes doirasida sanoat mahsulotlari ishlab chiqarishning o‘ziga 
xos xususiyatlari mavjud bo‘lib, bu jarayonda bir qator ustunliklar bilan bir 
qatorda, muayyan cheklovlar ham kuzatiladi (2-jadval). 

2-jadvaldan ko‘rinib turibdiki, kichik biznes subyektlarida sanoat 
mahsulotlari ishlab chiqarish bir qator afzalliklarga ega bo‘lishiga qaramay, 
muayyan zaif tomonlar mavjudligi bu sohaning raqobatbardoshligini 
oshirishda tizimli yondashuv va davlat qo‘llovini muhim omil sifatida 
belgilaydi.  

Kichik biznes subyektlarining sanoat mahsulotlari ishlab chiqarishdagi 
o‘rni quyidagi asosiy yo‘nalishlarda namoyon bo‘ladi — bu ularning iqtisodiy 
tizimdagi ahamiyatini belgilaydi:  

- mahalliy xomashyo resurslaridan samarali foydalanish (kichik sanoat 
korxonalari ko‘pincha joylardagi mavjud tabiiy, agrar yoki texnologik 
resurslardan foydalanadi. Bu esa resurslarni isrof qilmasdan, iqtisodiyotda 
ichki imkoniyatlardan to‘liq foydalanish imkonini yaratadi);  

- yangi ish o‘rinlari yaratish (kichik sanoat subyektlari — ayniqsa, aholi 
zich joylashgan hududlarda — bandlik muammosini hal qilishda muhim rol 
o‘ynaydi. Ular kam sarmoya bilan ko‘p ishchi kuchini jalb etishga qodir);  

- bozorni to‘ldiruvchi maxsuslashtirilgan mahsulotlar ishlab chiqarish 
(yirik korxonalar ishlab chiqarmaydigan, maxsus talabga ega bo‘lgan 
mahsulotlar aynan kichik korxonalar tomonidan ishlab chiqariladi. Bu esa 
sanoat tarmog‘ini diversifikatsiya qilishga xizmat qiladi);  

- innovatsion g‘oyalarni sinovdan o‘tkazish maydoni (kichik biznes 
subyektlari moslashuvchan va innovatsion bo‘lib, yangi texnologiyalar, 
mahsulotlar va uslublarni joriy etishda yirik korxonalarga nisbatan ancha 
chaqqon bo‘ladi);  

- hududiy sanoatni rivojlantirishdagi roli (kichik sanoat subyektlari 
chekka va kichik aholi punktlarida ham faoliyat yuritadi, bu esa regional 
sanoatlashtirish jarayoniga ijobiy ta’sir ko‘rsatadi). 

Xulosa 
O‘zbekiston Respublikasi iqtisodiyotida kichik biznes subyektlari sanoat 

mahsulotlari ishlab chiqarishda muhim rol o‘ynaydi. 2019–2025-yillar 
davomida tahlillar shuni ko‘rsatdiki, kichik sanoat korxonalarining yalpi ichki 
mahsulotdagi ulushi sezilarli darajada pasaygan bo‘lishiga qaramay, ularning 
iqtisodiy tizimdagi roli hali ham strategik ahamiyat kasb etadi. Xususan, ular: 

 
28 Т.В. Шелеметьєва. ПІДВИЩЕННЯ ЕФЕКТИВНОСТІ ПРОМИСЛОВОГО ВИРОБНИЦТВА ЗА 

РАХУНОК ЗНИЖЕННЯ СОБІВАРТОСТІ ПРОДУКЦІЇ// Держава та регіони. Економіка та підприємництво, 

2012 р., № 4 (67) 

• Mahalliy xomashyo resurslaridan samarali foydalanish orqali import 
o‘rnini bosuvchi ishlab chiqarishni yo‘lga qo‘ymoqda; 

• Bandlikni oshirish va hududiy iqtisodiy faollikni rag‘batlantirishda 
muhim ijtimoiy-iqtisodiy funksiyani bajaradi; 

• Innovatsiyalarni tez sinovdan o‘tkazish va joriy etishda yirik 
korxonalarga nisbatan moslashuvchanlikka ega; 

• Maxsuslashtirilgan va tor segmentli mahsulotlar ishlab chiqarishda 
bozorni to‘ldirishga xizmat qiladi. 

Biroq, kichik sanoat subyektlarining to‘laqonli rivojlanishiga bir qator 
to‘siqlar mavjud bo‘lib, ular qatoriga texnologik eskilik, moliyaviy 
resurslarning cheklanganligi, eksport salohiyatining sustligi, va me’yoriy 
hujjatlar bilan bog‘liq byurokratik murakkabliklar kiradi. 

Kichik biznes subyektlarining sanoat mahsulotlari ishlab chiqarishdagi 
salohiyatini to‘liq ishga solish va ularning raqobatbardoshligini oshirish 
maqsadida quyidagi ilmiy asoslangan takliflarni ilgari surish mumkin: 

1. Texnologik modernizatsiyani rag‘batlantirish: 
o Kichik sanoat subyektlari uchun past foizli investitsion kreditlar 

ajratish; 
o Zamonaviy texnologiyalar xaridini subsidiyalash dasturlarini 

kengaytirish; 
o Hududiy sanoat zonalarida "texnologik inkubator"lar tashkil etish. 
2. Eksport salohiyatini kuchaytirish: 
o Kichik korxonalar uchun eksport bozorlariga chiqishda marketing va 

logistika xizmatlarini davlat tomonidan qo‘llab-quvvatlash; 
o "Made in Uzbekistan" brendi ostida kichik korxonalar mahsulotlarini 

xalqaro yarmarkalarda targ‘ib qilish; 
o Eksportchi kichik bizneslar uchun soliq imtiyozlarini joriy etish. 
3. Moliyaviy qo‘llab-quvvatlash mexanizmlarini takomillashtirish: 
o Garovsiz kreditlash imkoniyatlarini kengaytirish; 
o Innovatsion loyihalarni moliyalashtirish uchun maxsus grant 

dasturlarini yo‘lga qo‘yish; 
o Sug‘urta va risk menejment tizimlarini kichik biznesga moslashtirish. 
4. Kichik sanoat korxonalarini klasterlash: 
o Sanoat klasterlari doirasida kichik va yirik korxonalar o‘rtasida 

kooperatsiyani rivojlantirish; 
o Hududiy klasterlarda umumiy infratuzilma, laboratoriya va logistika 

markazlarini tashkil etish; 
o Klaster ishtirokchilariga kadrlar tayyorlash, mahsulot 

standartlashtirish va eksport bo‘yicha xizmatlar ko‘rsatish. 
5. Me’yoriy-huquqiy bazani soddalashtirish: 
o Kichik biznes subyektlari uchun ruxsatnomalar, sertifikatlar va 

hisobotlar tizimini raqamlashtirish; 
o Mahalliy darajada bir darcha (“One Stop Shop”) tamoyiliga asoslangan 

xizmat ko‘rsatish markazlarini kengaytirish; 

o Biznesni ro‘yxatdan o‘tkazish va yuritish tartiblarini soddalashtirish. 
6. Kadrlar salohiyatini oshirish: 
o Kichik biznes uchun sanoat menejmenti, raqamli texnologiyalar va 

eksport bo‘yicha qisqa muddatli o‘quv kurslarini joriy etish; 
o “Usta-shogird” an’analarini zamonaviy kasb-hunar o‘rgatish tizimi 

bilan uyg‘unlashtirish; 
o Hududiy kasb-hunar markazlarini kichik sanoat ehtiyojlari asosida 

moslashtirish. 
Kichik sanoat subyektlari O‘zbekiston iqtisodiyotining tarkibiy qismini 

tashkil etgan holda, mahalliy resurslardan foydalanish, yangi ish o‘rinlari 
yaratish, innovatsiyalarni joriy etish va eksportni kengaytirish orqali 
iqtisodiyotni barqaror rivojlantirishga xizmat qilmoqda. Ularning faoliyatini 
tizimli asosda qo‘llab-quvvatlash va raqobatbardoshligini oshirish mamlakat 
sanoat siyosatining ustuvor yo‘nalishlaridan biri bo‘lishi zarur. 

